
ID-DIPARTIMENT GĦALL-KURRIKULU,   
TAGĦLIM TUL IL-ĦAJJA U IMPJEGABILITÀ 

It-Taqsima tal-Assessjar Edukattiv  
 

L-Eżamijiet Annwali għall-Iskejjel Medji 2024  
 

IS-SEBA’ SENA                    IL-MALTI (L-ORALI)                      Il-ĦIN: 10 minuti 

     

 

IL-KARTA TAL-GĦALLIEMA 

KARTA 3   

3A:  Il-Qari Mgħajjat                                                                   2 minuti / 5 marki  

 

 

L-eżaminatur jagħżel biċċa mis-silta u jistieden lill-istudent/a j/taqraha.  
 

 
Is-silta:  Sar-Ramla 

 

 “Mela allura għada kulħadd għar-Ramla,” qalilhom il-papà qabel ma raqdu. “Kollox 

sew,” qabeż iz-ziju Salv, “X’nippreparaw wisq m’għandniex. Mhux hekk, Ċett?” (par.1) 

U malajr kulħadd qal iva. L-għada filgħodu, il-papà, il-mamà, iz-ziju Salv u z-zija Ċetta, 

flimkien mat-tlitt itfal erħewlha biex iqattgħu ġurnata r-Ramla. Il-papà ried li dik                   

il-ġurnata waħdanija li kienu se jqattgħu f’Għawdex jgħadduha mal-baħar, u ħadd ma 

qal le. Kmieni filgħodu, il-karozzi tal-papà u taz-ziju Salv qabdu t-triq għar-Ramla, 

mgħobbijin bl-ikel, frott, ħwejjeġ, kamp kbir tal-kanvas, pultruni, umbrella u ħafna 

ċekċik ieħor. (par.2) 

It-tfal kienu fis-seba’ sema. Kienu ilhom biċċa sew ma jersqu lejn ir-ramel imdieheb 

tar-Ramla u għalhekk għamlu għors sħiħ. Jgħumu bil-maskri, jirkbu fuq is-saqqu               

tal-baħar, iħaffru ġor-ramel, jaqbżu minn fuq dahar xulxin u jisfidaw liz-ziju Salv jekk 

għandux ħila jogħdos fil-fond daqshom. Iżda x’jogħdos jogħdos! Mhux b’dik iż-żaqq 

kollha li kienet timbuttah fil-wiċċ daqs l-aqwa dingi! (par.3) 

Iz-zija Ċetta erħilha tgħum u titkerrah, iżda basta taqdef wiċċha ’l ġewwa lejn l-art 

għax inkella jaqbadha l-bard. Il-papà qagħad idur għall-qarnit li ma jeżistix u l-mamà 

waħħlet f’moħħha li tmur lejn Malta qisha gamblu moqli, għax ma tħarrkitx waqt 

wieħed mill-qawwa tax-xemx. (par.4)  

(Silta meħuda u addattata mill-ktieb Qamar Aħdar ta’ Trevor Żahra) 

3B:  Wieġeb il-mistoqsijiet.                                                       4 minuti / 5 marki  
 

L-għalliema se jistaqsu wħud minn dawn il-mistoqsijiet. Taħt kull mistoqsija jidhru 

xi tweġibiet ta’ gwida għall-għalliema, iżda għandhom jiġu aċċettati tweġibiet oħra 

li jagħmlu sens. 

  

1. Taħseb li l-membri ta’ dil-familja kienu jħobbu jmorru l-baħar? Għaliex?  
 

Iva, għaliex kollha qablu minnufih. Kienu ħerqana ħafna. 

 

2. Kif kienu qed iħossuhom it-tfal u għaliex? 
 

It-tfal kienu se jtiru bil-ferħ għax kienu ilhom ftit ma jmorru sar-Ramla. 

 
3. Xi bdew jagħmlu t-tfal kif waslu ħdejn il-baħar? 

 

It-tfal bdew: 

• jogħdsu, 

• jilagħbu fuq ir-ramel, 

• jitilgħu fuq is-saqqu tal-baħar, 

• jaqbżu minn fuq dahar xulxin, 

• jilagħbu maz-ziju Salv. 

 

4. Taħseb li z-zija Ċetta tkun rilassata meta tinżel tgħum? Għaliex? 
 

Lanqas xejn, għax tqarras wiċċha u allaħares tħares ‘il barra waqt li tkun qed 
tgħum. 
 

 
5. X’differenza tinnota bejn il-mamà u l-papà tal-awtur meta jmorru ħdejn 

il-baħar? 
 
Il-papà ma kellux kwiet f’ġismu għax qagħad idur għall-qarnit (minkejja li kien 

jaf li x’aktarx mhux se jsib) filwaqt li l-mamà ntefgħet tixxemmex u ma ċċaqilqitx 
minn hemm. 

3Ċ:  It-Taħdit                                                                             4 minuti / 5 marki 
  

L-għalliema se jistiednu lill-istudenti jagħmlu taħdita fuq wieħed mit-titli t’hawn taħt. 
L-istudenti jistgħu jiġu mħeġġa fl-iżvilupp tat-taħdita permezz tal-mistoqsijiet.  

 
Agħżel titlu bejn A jew B.  
 

 

A.  Il-qawwa tax-xemx sajfija tista’ tkun perikoluża. Għaliex? 
 
• Taħseb li x-xemx qawwija tista’ tagħmel ħsara lill-bniedem? Kif? 

• Ġieli smajt jew rajt ħsara li saret fuq l-ambjent naturali minħabba l-qawwa          

tax-xemx? 

• X’nistgħu nagħmlu sabiex nevitaw li ssir dil-ħsara?   

 

JEW 

 

B. Taħseb li qegħdin nieħdu ħsiebhom biżżejjed il-bajjiet u l-ibħra 

Maltin/Għawdxin? 
 

• X’tip ta’ ħmieġ ġieli rajt fuq il-bajjiet? 

• Ġieli nnutajt xi skart fil-baħar? X’tip ta’ skart kien? 

• X’jista’ jsir sabiex il-bajjiet u l-ibħra tagħna jkunu isbaħ u aħjar? 

 

 

 

 

 


